
Apeqquteqaat aallaavigalugu siunnersuut, qanoq ililluta kalaallit 

sakkutuunngorsinnaanerannut periarfissat qulakkeersinnaanerivut, aammalu taamatut 

Illersornissap iluani ingerlariaqqiffiusinnaasunik ilinniakkanut isersinnaaneq 

qulakkeersinnaaneripput. 

(Inatsisartunut ilaasortaq Anna Wangenheim, Demokraatit) 

 

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 

Naalakkersuisut apeqquteqaat aallaavigalugu oqallittoqarnissaanut siunnersuummut 

saqqummiunneqartumut qujapput.  

 

Aallarniutigalugu oqaatigineqassaaq Naalakkersuisut Illersornissamik Ministereqarfik 

suleqatigalugu Nunatsinni annaassiniarnermik suliassat tunaartaralugit pilersinniarmassuk 

tunngaviusumik ilinniartitaaneq nutaaq. Ilinniartitaanerup Illersornissaqarfik (Forsvaret), 

Upalungaarsimanermut Aqutsisoqarfimmi (Beredskabsstyrelsen) kiisalu nunatsinni 

upalungaarsimanermut periarfissanik ilinniartitaanernut ilinniaqqissinnaaneq aamma 

periarfissanngortissavaa. Piffinni qatserisartut, politiit, Illersornissaqarfik aamma 

Peqqinnissaqarfik suleqatigalugit pisortat avataanneersut (sakkutuujunngitsut) 

tapersersorneqarnissaat ilinniartitaanerni alaatsinaanneqarpoq. Kiisalu periarfissaassaaq 

piginnaanngorsarnissaq nunatsinni Danmarkimilu inuutissarsiutinik ilinniartitsinernut 

isissutaasinnaasunik. Piginnaanngorsarnissamut aningaasatigut tunngavissat Illersornissamut 

Ministereqarfiup pilersippai. 

 

Naalakkersuisut illinniartitaanermut tunngasut pingaartitaraat ilinniagassatullu 

pisariaqartinneqartut isiginiartuarlugit. Ilinniagaqarneq inunnut ataasiakkaanut 

inuiaqatigiinnullu pingaarutilerujussuuvoq. Pingaartumik inuttut aningaasaqarnikkullu 

assigiinngippallaamik atugassaqarnerit akiorniassagutsigik. Naalakkersuisut isumaqarput inuit 

ataasiakkaat ilinniagassatut kajumigisaminnik nammineq toqqaallutillu 

toqqaasinnaasariaqartut. Illersornissamut tunngatillugu piginnaasaqalersitsisumik 

ilinniagassanut tamanna aamma atuuppoq.  

 

Naalakkersuisunit pingaartillugu erseqqissaatigissavarput illersornissamut tunngatillugu 

ilinniagaqalernissamut misilitsinnissamullu tapiissutinik suli pissarsisoqarsinnaammat. 

Ilinniagassalli ilinniagaviussapput illinniagarsiaqalernissamut inatsit naapertorlugu 

Illersornissaqarfimmit neqeroorutigineqartartut. Tassani peqarlutik ilinniagaqarnissamut 

piareersarluni ilinniagaqarnerit, inuutissarsiutinut tunngaviusumik ilinniagaqarnerit 

imaluunniit qaffasinnerusumik ilinniagaqarnerit. Inuussutissarsiutinut tunngaviusumik 

illinniakkat immikkut ittunik piumasaqaatitallit eqqarsaatigalugit www.sullissivik.gl-imi 

allassimavoq danmarkimi illersornissaqarfimmi inuussutissarsiutinut tunngaviusumik 

ilinniartut soorlu elektrikeritut, mekanikeritut il.il. ilinniagarsiaqarsinnaanissaat 

periarfissaqartoq.  

Tunngaviusumik ilinniartitaaneq aallartinniarneqartoq pillugu, taanna nunatsinni 

annaassiniarnermik upalungaarsimanermullu tunngasunik suliassat tunaartaralugit 

Kangerlussuarmi 2023-imi aallartissaaq. 

Naalakkersuisut sinnerlugit oqallittoqarluarnissaa kissaatigaara, partiillu qanoq 

isumaqarnersut tusassallugu qilanaaralugu. 

 

 

 

 

 


